
TAARIFA KWA UMMA, 
MAADHIMISHO YA MIAKA 80 YA HOSPITALI YA RUFAA YA MKOA MOROGORO

Ndugu waandishi wa Habari,

Awali ya yote, napenda kuchukua fursa hii kumshukuru Mwenyezi Mungu, mwingi wa rehma, kwa kutujalia uzima na afya njema, na kutuwezesha kukutana kwa mara nyingine hapa, tukiwa salama salimini.

Aidha, nawashukuru ninyi ndugu zangu waandishi wa habari kwa kazi kubwa mnayoifanya usiku na mchana katika Mkoa wetu kuwahabarisha wananchi matukio mbalimbali yanayotokea ndani ya Mkoa wetu , matukio ya kiuchumi, kijamii, kisiasa na kiutamaduni.

Ndugu waandishi wa habari,

Nimewaita kwa mara nyingine, ili kuwataarifu rasmi ninyi, kuwa Hospitali yetu ya Rufaa ya Mkoa inatimiza miaka 80 tangu ilipoazishwa mwaka 1945 ikiwa kama kituo cha kutolea huduma za Afya kwa majeruhi wa vita ya pili ya Dunia iliyoanza mwaka 1939 - 1945.
Pili, ni kuwaomba ninyi kwa kutumia kalamu zenu na vipaza sauti vyenu kuwafikishia ujumbe huu wananchi wa Mkoa wa Morogoro na Watanzania wote kwa ujumla kwamba, Maadhimisho hayo ya miaka 80 yalianza tangu tarehe 5  mwezi Mei, 2025 kwa zoezi la kupima Afya wananchi (Afya Check) lililofanyika katika viwanja vya Hospitali yetu ya Rufaa Mkoa wa Morogoro.

 Kaulimbiu ya maadhimisho haya ni “MIAKA 80 YA UJENZI WA JAMII YENYE AFYA”. Lengo la maadhimisho haya ni kuakisi huduma za Afya na kuonesha maendeleo ya utoaji wa huduma hiyo  katika Hospitali yetu kwa miaka hiyo themanini na hivyo kusherehekea kwa pamoja mafanikio hayo.

Aidha, tunamshukuru Mhe. Rais wa Jamhuri ya Muungano wa Tanzania, Dk. Samia Suluhu Hassan kwa utashi wake na kuonesha maboresho makubwa ya hospitali yetu na sekta ya afya kwa ujumla. Kwa kipindi cha wiki moja tangu kuanza program hii ya Afya Check Tumefanikiwa kutoa huduma za kupima afya bure kwa wananchi wapatao 3,772 wa Morogoro na maeneo jirani na kutoa huduma za upasuaji  kwa wagonjwa 170 walioshindwa kupata huduma hii kwa sababu za kifedha. Aidha huduma za upasuaji zinaendelea kutolewa hadi tarehe 16 Mei, 2025 ili kukamilisha upasuaji wa wagonjwa 242 waliopangwa kufikiwa.
Kilele cha maadhimisho haya ni 17/5/2025 ambapo kutakuwa na matembezi ya hisani kipindi cha asubuhi na jioni itafanyika harambee kwa ajili ya kupata fedha kidogo za kuboresha sehemu ya miundombinu ya Hospitali yetu ya Rufaa ya Mkoa Morogoro. 
Harambee hii ni kumuunga mkono Mhe. Dkt. Samia Suluhu Hassan Rais wa Jamhuri ya Muungano wa Tanzania kwa kazi kubwa anayoendelea kuifanya katika Sekta ya Afya sisi tukiwa sehemu ya wanufaika na juhudi hizo baada ya kutuletea fedha zaidi ya shilingi billioni 7.8 alizotoa kwa kipindi hiki cha miaka minne ya Uongozi wake katika Hospitali yetu ya Rufaa ya Mkoa Morogoro. 
Fedha hizo zimewezesha kuboresha huduma Pamoja na miundombinu ya kutolea huduma za dharura kwa kujenga majengo ya huduma za dharura, wagonjwa mahututi sambamba na uwekaji vifaa vya kisasa vya kutolea huduma hizo kama CT Scan, Digital X-Ray, Mtambo wa kufua hewa tiba ya oksjeni, Kifaa cha uchunguzi wa sikio,koo na pua, mashine kumi za kuchuja damu (Dialysis) na uboreshwaji wa huduma za Daraja la kwanza. 

Kuimarika kwa huduma hizi kumewezesha hospitali kuokoa maisha ya wagonjwa ambao wanauhitaji wa huduma hizo kwa ongezeko la  asilimia 20 hadi 40. Sambamba na hilo wizara imeanza kuratibu ujenzi wa jengo la mama na mtoto ambapo hatua iliyofikiwa ni kupata mzabuni wa kujenga jengo hilo lenye thamani ya bilioni 5. Jengo hili likikamilika litaimarisha huduma hizo muhimu kwa wanachi wa Morogoro. Tunamshukuru sana sana sana Mhe. Rais.
Ndugu waandishi wa habari,

Kwa kumalizia, nitumie fursa hii kwa mara nyingine natoa wito kwa wananchi wa Mkoa wa Morogoro kushiriki kikamilifu matembezi ya hisani kwa kuchangia shilingi 35,000 kwa jili ya Tisheti na kofia kama sehemu ya mchango wa kuboresha miundombinu ya Hospitali hii.

Kwa waliopewa barua za michango nao waone umuhimu wa kuchangia kwa wakati ili fedha hizo zifanye kazi lengwa kwa muda uliopangwa. Ni Imani yangu kuwa hospitali hii imetusaidia sisi sote, imeokoa uhai wetu kama sio sisi basi ndugu zetu, jamaa zetu na hata mababu zetu bibi zetu na jamaa zetu wamekuwa wakitibiwa katika hospitali hii kama ambavyo historia imeeleza, mika 80 sio haba, hivyo ni vema kujumuika Pamoja.
Mwisho, lakini sio kwa umuhimu, naomba kutoa Shukrani, ni wazi kwamba hospitali hii ina umri wa miaka 80 tangu kuanzishwa kwake, wadau mbalimbali, viongozi wengi wa ngazi ya Taifa na ngazi nyingine wameijenga, wameilinda na kuiendeleza na ndio maana ipo hadi hii leo, nitumie fursa hii kuwashukuru viongozi hao wote na kumuomba mwenyezi Mungu awape afya na maisha marefu. 
Ndugu waandishi wa Habari,

Baada ya kusema hayo nitumie fursa hii tena kuwashukuru kwa ujio wenu na kwa uvumilivu wenu, 

Asanteni kwa kunisikiliza,
”HOSPITALI YA RUFAA YA MKOA WA MOROGORO, HUDUMA BORA NI KIPAUMBELE CHETU”
Adam Kighoma Malima

Mkuu wa Mkoa wa Morogoro

